
Ajunaarnersuarnik ajunaarnersuartulluunniit ittunik pisoqartillugu iliuuseqapallattarnermut 

upalunaarsimangerup kommuninit akisussaaffigineqarnerata pitsaaqutaanik pitsaanngequtaanillu 

UKA2018-imut Naalakkersuisut nassuiaasiornissamik peqquneqarnissaannut Inatsisartuni 

aalajangiiffigisassatut siunnersuut. 

(Inatsisartunut ilaasortaq Bendt B. Kristiansen, Inuit Ataqatigiit) 

(Siullermeerneqarnera) 

 

Qularutissaanngilaq, tamatta - ataasiakkaarluta naalagaaffittullu - aasaq manna Nuugaatsiami Illorsuarnilu 

pisunit alianartunit sakkortuumik attorneqarsimassasugut. 

Eqqarsaatigut suli eqqorneqartuniipput qimataasuniillutillu. Ajunaarnersuup takutippaa 

pingaaruteqarluinnartoq pitsaasumik atorsinnaalluartumillu upalungaarsimasoqarnissaa. Tamatumunnga 

atatillugu aasaq manna annaassiniarnermut peqataasut  tamarluinnaasa nangaassuteqanngivillunga 

nersualaarusuppakka.  

 

Siunnersuutip matuma qiteraa maannakkut upalungaarsimaneq tamatumalu aaqqissuunneqarnera. 

Demokraatini tapersersorparput sapinngisamik pitsaanerpaamik upalungaarsimasuutitaqassagatta aamma 

tamanna tunngavigalugu pissusissamisoorpoq nassuiaasiortoqarnissaa, maannakkut periusaasut 

aaqqissuusseriaatsillu pitsaaqutai ajoqutaalu allattorlugit. 

 

Demokraatini aamma kissaatigaarput nassuiaasiornermut atatillugu innersuussisoqassasoq atortut suut 

nutartertariaqarnersut sunillu pisisoqartariaqarnersoq pillugu.  Aamma naggataatigut kissaatigaarput 

upalungaarsimanermut attuumassuteqartut kikkuugaluartulluunniit nassuiaasiornermut atatillugu 

akuutinneqassasut, sapinngisamik pitsaanerpaaq anguniarlugu. 

 

Tamanna tunngavigalugu inassutigaarput siunnersuut akuerineqassasoq ingerlateqqinneqarlunilu 

ataatsimiititaliamut susassaqartumut. 

 


